
					Gwirwyd y dudalen hon

Ystyriais, nodais yn awr

Y freuddwyd im efrwyddawr,

A gwn im gaffael o'i gwedd,

Wr annoeth, y gwirionedd.



Er canu, ac er cwynaw,

A gwanu 'mron gan 'y mraw,

Ni chaf Forfudd, Och! f'eurferch,

Na son wrth y fun fy serch.

Arall sy'n chwennych irwen,

Un cyfoethog, heiniog, hen;

A gwen a'i mynn, henddyn hyll,

Abar dwrch, a bryd erchyll.

Ac anfwyn geraint gwen-ferch

I'm lluddiaw sydd, e'm lladd serch.



Y rhain o'u bron yw'r tonnau,

A'r llif oedd drwm o'r cwm cau;

Llyma'r nofiaw fu draw'n drais,

A'r olwg oer a welais.

Nofiedydd wyf, ynfydwr,

Yn dynn yn erbyn y dŵr;

Rhodio'r wyf ffrwd yr afon,

A dyn a'i daith dan y don;

A llyma'r modd y boddaf,

Fel pai'n ffrydiau tonnau Taf.

